
O‘ZBEKISTONNING BARQAROR RIVOJLANISH 
KONSEPSIYASI: TARIXIY MEROS VA 
ZAMONAVIY YASHIL TEXNOLOGIYALAR 
UYG‘UNLIGI
Azimova Shohista Salohiddinovna 
Toshkent davlat iqtisodiyot universiteti
Ijtimoiy fanlar kafedrasi katta o‘qituvchisi
ORCID: 0009-0008-5803-0671

Annotatsiya. Ushbu maqolada O‘zbekistonning tarix va zamonaviy “yashil innovatsiyalar” chorrahasidagi o‘ziga xos 
o‘rni tahlil qilinadi. Unda mamlakatning Buyuk Ipak yo‘lidagi savdo, madaniy almashinuv va texnologik taraqqiyot 
markazi sifatidagi boy merosi barqaror kelajak sari intilishlari bilan bog‘lab o‘rganiladi. Tadqiqotda qayta tiklanuvchi 
energiya manbalari, barqaror qishloq xo‘jaligi va ekologik toza infratuzilma sohalarida olib borilayotgan sa’y-harakatlar 
mamlakatning tarixiy tajribasiga tayangan holda tahlil qilinadi. Maqolada O‘zbekistonning madaniy merosini saqlagan 
holda “yashil innovatsiyalar” bo‘yicha mintaqaviy yetakchiga aylanish salohiyati yoritiladi.

Kalit soʻzlar: Buyuk Ipak yo‘li; barqaror rivojlanish; yashil innovatsiya; qayta tiklanuvchi energiya; ekologik toza infratuzilma; 
barqaror qishloq xo‘jaligi; madaniy meros; xalqaro hamkorlik; kelajak barqarorligi.
Abstract. This article analyzes Uzbekistan’s unique position at the crossroads of history and modern “green innovations.” 
It explores how the country’s rich heritage as a center of trade, cultural exchange, and technological progress along the 
Great Silk Road connects with its pursuit of a sustainable future. The study examines ongoing efforts in renewable energy, 
sustainable agriculture, and eco-friendly infrastructure, viewed through the lens of the nation’s historical experience. The 
paper highlights Uzbekistan’s potential to become a regional leader in “green innovation” while preserving its cultural 
heritage.

Key words: Great Silk Road; sustainable development; green innovation; renewable energy; eco-friendly infrastructure; 
sustainable agriculture; cultural heritage; international cooperation; sustainable future.
Аннотация. В данной статье анализируется уникальная роль Узбекистана на перекрёстке истории и современных 
«зелёных инноваций». Исследуется, как богатое наследие страны — как центра торговли, культурного обмена и 
технологического прогресса на Великом шелковом пути — связано с её стремлением к устойчивому будущему. В 
работе рассматриваются усилия, предпринимаемые в области возобновляемых источников энергии, устойчивого 
сельского хозяйства и экологически чистой инфраструктуры, с учётом исторического опыта страны. В статье 
также освещается потенциал Узбекистана стать региональным лидером в сфере «зелёных инноваций», сохраняя 
при этом своё культурное наследие.

Ключевые слова: Великий шелковый путь; устойчивое развитие; зелёные инновации; возобновляемая энергия; 
экологически чистая инфраструктура; устойчивое сельское хозяйство; культурное наследие; международное 
сотрудничество; устойчивое будущее.

K I R I S H
Boy tarixiy merosga ega O‘zbekiston bugun an’analar va zamonaviylik tutashgan nuqtada joylashgan 

bo‘lib, “yashil innovatsiyalar” sohasida yetakchilik qilish uchun qulay strategik imkoniyatlarga ega. Tarixan Buyuk 
Ipak yo‘lining muhim nuqtasi sifatida tanilgan O‘zbekiston o‘sha davrda xalqaro savdo va madaniy almashinuv 
markazi bo‘lgan hamda o‘z davrining iqtisodiy va ijtimoiy rivojlanishiga sezilarli ta’sir ko‘rsatgan.

Bugungi kunda ushbu tarixiy meros zamonaviy ekologik muammolarga yechim topish, barqaror rivojlanish 
va innovatsion texnologiyalarni joriy etish orqali yangi mazmun kasb etmoqda. Mamlakat tabiiy resurslaridan 
oqilona foydalanish va ekologik barqarorlikka asoslangan rivojlanish strategiyasini shakllantirmoqda. Shu 
orqali O‘zbekiston o‘zining tarixiy tajribasi va tabiiy imkoniyatlarini uyg‘unlashtirib, butun mintaqaning “yashil 
iqtisodiyot” yo‘lidagi taraqqiyotiga ta’sir ko‘rsata oladi.

Buyuk Ipak yo‘lining merosi nafaqat tarixiy ahamiyatga ega, balki bugungi kunda O‘zbekistonning barqaror 
kelajakka intilishlarida ilhom manbai bo‘lib xizmat qilmoqda. Maqolaning keyingi boblarida mamlakatning 
madaniy merosi va “yashil innovatsiyalar” o‘rtasidagi uzviy bog‘liqlik, shuningdek O‘zbekistonning taraqqiyot 
yo‘lidagi o‘ziga xos strategik yondashuvi tahlil qilinadi.

M A V Z U G A  O I D  A D A B I Y O T L A R  S H A R H I
O‘zbekiston Respublikasi Prezidentining “Barqaror rivojlanish maqsadlarini amalga oshirish chora-tadbirlari 

to‘g‘risida”gi qarori mamlakatda barqaror rivojlanish tamoyillarini hayotga tatbiq etishning huquqiy asosini 
yaratadi. Ushbu qaror doirasida iqtisodiy o‘sish, ekologik xavfsizlik va ijtimoiy farovonlikni uyg‘unlashtirishga 
qaratilgan keng ko‘lamli islohotlar amalga oshirilmoqda. Barqaror rivojlanish konsepsiyasi O‘zbekiston sharoitida 
nafaqat tabiiy resurslardan oqilona foydalanishni, balki tarixiy merosni saqlagan holda innovatsion iqtisodiyotni 
rivojlantirishni ham nazarda tutadi.

Mazkur tadqiqot jarayonida bir qator xalqaro akademik manbalardan foydalanildi. Xususan, [1] Jeffrey D. 
Sachsning “The Age of Sustainable Development” asarida ilgari surilgan iqtisodiy o‘sish va ekologik barqarorlik 
uyg‘unligi haqidagi tamoyillar O‘zbekistonning bugungi rivojlanish siyosati bilan mushtarakdir. Shuningdek, 
[2] Joseph Stiglitzning “Globalization and Its Discontents” asarida ta’kidlangan barqaror iqtisodiy siyosatning 
ijtimoiy oqibatlari mamlakatda olib borilayotgan islohotlar uchun muhim nazariy asos bo‘lib xizmat qiladi.

Tadqiqotda [3] Amartya Sennning “Development as Freedom” asarida ko‘rsatib o‘tilgan inson kapitali, 
ijtimoiy tenglik va inson salohiyatini ro‘yobga chiqarish tamoyillari barqaror rivojlanishning ustuvor yo‘nalishlari 
sifatida qayta ko‘rib chiqildi. [4] Kate Raworthning “Doughnut Economics” konsepsiyasidagi iqtisodiy o‘sishni 
ekologik chegaralar doirasida saqlash g‘oyasi O‘zbekistonning “yashil iqtisodiyot”ga o‘tish strategiyasi uchun 
dolzarb nazariy asos bo‘lib xizmat qilmoqda.

Shuningdek, tadqiqotda UNESCOning “The Silk Roads Programme” [5] doirasidagi materiallar ham 
qo‘llanildi. Ushbu manbalar Buyuk Ipak yo‘lining tarixiy merosi va zamonaviy iqtisodiy-sivilizatsion jarayonlar 
o‘rtasidagi bog‘liqlikni ilmiy asosda yoritadi. Mamlakatimiz olimlari tomonidan yozilgan tadqiqotlar ham muhim 
o‘rin tutadi. Jumladan, Orolboev S.ning Orolbo‘yi ekologik inqirozi va barqaror rivojlanish siyosati bo‘yicha olib 
borgan ishlari [7] hududiy ekologik muammolarni baholashda zarur ilmiy asos bo‘ldi. Shuningdek, Islamova 
G.ning barqaror qishloq xo‘jaligi va suv resurslarini boshqarish bo‘yicha tajribasi O‘zbekistonning agrar 
sohasidagi ekologik yondashuvlarini chuqurroq tushunishga yordam berdi.

Jahon iqtisodiyotidagi ilg‘or qarashlar ham tadqiqotda o‘z aksini topdi. World Economic Forum tomonidan 
tayyorlangan “The Future of Green Technologies in Emerging Economies” [8] hisobotida qayta tiklanuvchi 
energiya, yashil texnologiyalar va ekologik infratuzilma bo‘yicha ilg‘or amaliyotlar tahlil qilingan bo‘lib, ular 
O‘zbekiston uchun mos strategik yo‘nalishlarni belgilashda qo‘llanildi.

Shuningdek, Abdullayeva N. va Rasulov B. tomonidan tayyorlangan “Integrating Historical Heritage into 
Sustainable Development Policies in Uzbekistan” [9] maqolasida mamlakatning tarixiy merosini saqlagan holda 
barqaror rivojlanish siyosatini shakllantirishning nazariy-amaliy jihatlari yoritilgan bo‘lib, ushbu tadqiqotning 
metodik asosini boyitdi.

T A D Q I Q O T  M E T O D O L O G I YA S I
Mazkur tadqiqotda tarixiy-tahliliy, qiyosiy va tizimli yondashuvlardan foydalanildi. Tarixiy-tahliliy usul 

yordamida O‘zbekistonning Buyuk Ipak yo‘lidagi o‘rni hamda madaniy merosi o‘rganildi. Qiyosiy tahlil orqali 
mamlakatning bugungi barqaror rivojlanish siyosati boshqa davlatlar tajribasi bilan solishtirildi. Tizimli yondashuv 
esa “yashil innovatsiyalar” konsepsiyasining O‘zbekistonning ijtimoiy-iqtisodiy va ekologik siyosatiga integratsiya 
jarayonini o‘rganish imkonini berdi. Tadqiqotda rasmiy davlat dasturlari, xalqaro tashkilotlar hisobotlari (BMT, 
UNDP, UNEP va boshqalar) hamda ilmiy maqolalardan foydalanildi.

T A H L I L  V A  N A T I J A L A R 
O‘zbekistonning Buyuk Ipak yo‘lidagi o‘rni qishloq xo‘jaligidagi yutuqlar orqali ham namoyon bo‘lgan bo‘lib, 

qadimda Damashq atirguli yetishtirilishi savdo va madaniy marosimlarda alohida ahamiyat kasb etgan. Bu 
faqat iqtisodiy faoliyatga oid holat emas, balki o‘sha davrdagi ekologik va agrar madaniyatning yuqori darajada 
rivojlanganini ko‘rsatuvchi muhim dalildir. Bugungi kunda O‘zbekistonning geografik holati Buyuk Ipak yo‘li 
bo‘ylab joylashgani bilan chambarchas bog‘liq bo‘lib, bu hudud ming yillar davomida Sharq va G‘arb o‘rtasida 
savdo, madaniy almashinuv va texnologik taraqqiyotning asosiy bo‘g‘ini sifatida faoliyat yuritgan. Qadimiy yo‘l 
orqali nafaqat mahsulotlar, balki ilmiy g‘oyalar, ekologik yondashuvlar va dehqonchilikning innovatsion usullari 
ham tarqalgan. Bu esa O‘zbekistonning tarixiy taraqqiyotida ekologik tafakkur, tabiat bilan uyg‘un rivojlanish va 
resurslardan oqilona foydalanish an’analari mavjud bo‘lganini tasdiqlaydi.

Buyuk Ipak yo‘lining ko‘p qatlamli merosi bugungi zamon siyosati va iqtisodiy strategiyalarida o‘z aksini 
topmoqda. Xitoyning “Bir kamar, bir yo‘l” tashabbusi ushbu tarixiy yo‘llarni zamonaviy infratuzilmalar orqali 
qayta tiklashga xizmat qilayotgani O‘zbekiston uchun strategik jihatdan katta imkoniyatlar yaratmoqda. Bu 
jarayon iqtisodiy integratsiya, transport-logistika aloqalarining kengayishi bilan birga, mintaqada ekologik 
barqarorlik standartlarining oshishiga ham turtki bo‘lmoqda. Bugun global ilmiy adabiyotlarda O‘zbekistonning 
ekologik strategiyalarida qayta tiklanuvchi energiya, barqaror qishloq xo‘jaligi, ekologik infratuzilma va yashil 
iqtisodiyot tamoyillarining uyg‘unlashuvi alohida e’tibor bilan tilga olinishi bejiz emas. Ayni paytda mamlakatning 
tarixiy merosi bilan zamonaviy ekologik modernizatsiya jarayoni kesishgan nuqtalarda yangi ilmiy tadqiqot 
yo‘nalishlari shakllanmoqda, bu esa O‘zbekistonning mintaqaviy ekologik yetakchi sifatidagi salohiyatini 
mustahkamlamoqda.

Zamonaviy ekologik muammolarni hal etishda O‘zbekiston duch kelayotgan asosiy masalalardan biri 
suv resurslarining tanqisligidir. Orol dengizi inqirozi mintaqa ekologiyasiga ulkan zarar yetkazgan bo‘lib, 
bugungi kunda xalqaro hamjamiyat ushbu hududni global ekologik fojialardan biri sifatida baholaydi. Lekin 
O‘zbekistonning keyingi yillardagi siyosati ushbu inqirozni bartaraf etish bo‘yicha mintaqadagi eng faol va ilg‘or 
tashabbuslarni ilgari surayotganini ko‘rsatmoqda. Qishloq xo‘jaligida suv tejovchi texnologiyalar – tomchilatib 
sug‘orish, lazerli yer tekislash, raqamli agro-monitoring kabi texnikalar joriy etilayotgani suv resurslaridan 
foydalanish samaradorligini sezilarli darajada oshirmoqda. Bundan tashqari, Orolbo‘yi hududida “Yashil 
Qoplam” tashabbusi doirasida millionlab daraxtlar ekilishi ekologik tiklanishning uzoq muddatli natijalarini 
berishi kutilmoqda. Bu tashabbuslar O‘zbekistonning ekologik siyosati faqat muammolarni ko‘rsatib berishga 
emas, balki ularni ilmiy asoslangan yechimlar orqali bartaraf etishga yo‘naltirilganini ko‘rsatadi.

Qayta tiklanuvchi energiya manbalarini rivojlantirish O‘zbekistonning barqaror rivojlanish konsepsiyasining 
asosiy tarkibiy qismi hisoblanadi. Quyosh energiyasi bo‘yicha mintaqadagi eng katta loyihalardan biri bo‘lgan 
katta quvvatli fotoelektr stansiyalarining ishga tushirilishi, shamol energetikasi bo‘yicha Qoraqalpog‘istonda 
amalga oshirilayotgan mega-loyihalar energiya mustaqilligini kuchaytirishga xizmat qilmoqda. Bu yo‘nalishlarda 
tatbiq etilayotgan xalqaro texnologiyalar O‘zbekistonning global yashil energetika bozoriga integratsiyalashuviga 
zamin yaratmoqda. Natijada mamlakat nafaqat resurslarni tejovchi, balki ekologik toza texnologiyalar asosida 
raqobatbardosh energetik tizim yaratmoqda. Yashil energetikaga o‘tish bilan bir qatorda, “aylanma iqtisodiyot” 
tamoyillari asosida chiqindilarni qayta ishlash sanoatini rivojlantirish bo‘yicha amalga oshirilayotgan islohotlar 
ekologik muhofaza samaradorligini yanada oshirmoqda.

Shu bilan birga, ekologik turizmni rivojlantirish mamlakatning tabiiy hududlardan oqilona foydalanish 
tamoyillarini yanada mustahkamlashga xizmat qilmoqda. Zomin, Hisor, Surxon hududlarida ekoturizm 
infratuzilmasining paydo bo‘lishi nafaqat iqtisodiy daromadni oshiradi, balki aholining ekologik madaniyatini 
yuksaltiradi. Bu jarayon O‘zbekistonning barqaror rivojlanish bo‘yicha xalqaro reytinglarda yuqori o‘rinlarni 
egallashiga zamin yaratmoqda.

Mintaqaviy hamkorlik doirasida “Raqamli Ipak yo‘li” hamda “Bir kamar, bir yo‘l” tashabbuslari ekologik 
monitoring, transportda energiya tejamkor texnologiyalarni joriy etish, transchegaraviy suv resurslarini 
boshqarish kabi yo‘nalishlarda yangi imkoniyatlar ochmoqda. Bu tashabbuslar O‘zbekistonning iqtisodiy 
o‘sishini tezlashtirish bilan birga ekologik mas’uliyatni kuchaytiruvchi strategik asos sifatida ko‘rilmoqda. 
Umuman olganda, tarixiy meros va zamonaviy yashil texnologiyalar uyg‘unlashuvi O‘zbekistonning barqaror 
rivojlanish konsepsiyasini mustahkam, global talablarga mos va istiqbolli bo‘lishini ta’minlaydi.

X U L O S A  V A  T A K L I F L A R
Xulosa qilib aytganda, O‘zbekiston bugungi kunda tarixiy meros va zamonaviy yashil texnologiyalar 

uyg‘unlashgan bosqichda turibdi. Mamlakat Buyuk Ipak yo‘lining markaziy bo‘g‘ini sifatida o‘zining tarixiy 
ahamiyatini qayta tiklayotgan bir paytda, barqaror rivojlanish siyosati orqali global ekologik muammolarga ham 
o‘z hissasini qo‘shmoqda. O‘zbekistonning “yashil innovatsiyalar” sohasidagi harakatlari — suv resurslarini 
boshqarish, qayta tiklanuvchi energiya, ekologik turizm va chiqindilarni qayta ishlash — mamlakatni Markaziy 
Osiyoda barqarorlik bo‘yicha yetakchi o‘ringa olib chiqmoqda.

Qishloq xo‘jaligida suv tejovchi texnologiyalarni keng joriy etish, “yashil energiya” bo‘yicha xalqaro 
hamkorlikni kuchaytirish, ekoturizm va madaniy merosni integratsiya qiluvchi mintaqaviy dasturlarni ishlab 
chiqish, ekologik ta’limni barcha bosqichlarda kuchaytirish hamda yashil innovatsiyalarni rag‘batlantiruvchi soliq 
va investitsiya mexanizmlarini tatbiq etish bugungi siyosatni yanada takomillashtiradi. Natijada, O‘zbekiston 
o‘zining tarixiy ildizlariga tayanib, zamonaviy ekologik yondashuvlar orqali nafaqat milliy, balki global barqaror 
kelajak qurilishida faol ishtirok etayotgan davlatga aylanmoqda. O‘zbekiston barqaror rivojlanish sohasida 
yetakchi davlat sifatida o‘z salohiyatini to‘liq namoyon etar ekan, tarixiy tajribadan, jumladan, madaniy va siyosiy 
sohalardagi saboqlardan foydalanib, jamiyat bardoshliligini va milliy birligini mustahkamlashi zarur. Yakunda, 
barqaror kelajak sari yo‘l faqat hamkorlik orqali, tarixiy ahamiyatni e’zozlagan holda, butun sayyora manfaatlari 
uchun xizmat qiluvchi yangiliklar sari dadil qadam tashlash bilan amalga oshishi mumkin.

